
			རྩ་བའི་བླ་མ་ཀརྨ་པའི་བླ་སྒྲུབ་བསྡུས་པའི་དམིགས་ཁྲིད།

			༄༅། །ཐོག་མར་སངས་རྒྱས་ཆོས་ཚོགས་མ་ལན་གསུམ་གྱིས་སྐྱབས་སུ་འགྲོ་བ་དང་སེམས་བསྐྱེད་པ་སྔོན་དུ་བཏང་ནས། དངོས་གཞིའི་བསྒོམ་ཚུལ་ནི། 

			སྤྱི་བོར་པདྨ་ཉི་ཟླའི་གདན་སྟེང་དུ། །

			རྩ་བའི་བླ་མ་ཨོ་རྒྱན་རྡོ་རྗེ་འཆང་། །

			རྒྱན་ལྡན་རྡོར་དྲིལ་འཛིན་ཅིང་སྐྱིལ་ཀྲུང་བཞུགས། །

			རང་ཉིད་ཐ་མལ་དུ་གནས་པའི་སྤྱི་བོར་པདྨ་འདབ་མ་སྟོང་དང་ལྡན་པ། དེའི་སྟེང་དུ་ཉི་མ་དང་ཟླ་བའི་གདན། དེའི་སྟེང་དུ་ངོ་བོ་རང་གི་རྩ་བའི་བླ་མ་ཨོ་རྒྱན་རྡོ་རྗེ་འཆང་སྟེ་དཔལ་རྒྱལ་དབང་ཀརྨ་པ་ཡིན་པ་ལ་རྣམ་པ་ཆོས་སྐུ་རྡོ་རྗེ་འཆང་། སྐུ་མདོག་མཐིང་སྔོན་སྟོན་གྱི་ནམ་མཁའ་ལྟ་བུ། ཞལ་གཅིག་ཕྱག་གཉིས། ཕྱག་གཡས་གསེར་གྱི་རྡོ་རྗེ་དང་གཡོན་དངུལ་གྱི་དྲིལ་བུ་ཐུགས་ཀར་བསྣོལ་ཐབས་སུ་འཛིན་པ། སྐུ་ལ་རིན་པོ་ཆེའི་རྒྱན་བརྒྱད་དང་དར་གྱི་ཆས་གོས་ལྔས་བརྒྱན་པ། ཞབས་རྡོ་རྗེའི་སྐྱིལ་ཀྲུང་དང་། མཚན་དཔེས་བརྒྱན་པའི་སྐུ་ལས་འོད་ཟེར་དཔག་ཏུ་མེད་པ་འཕྲོ་ཞིང་སྣང་ལ་རང་བཞིན་མེད་པ་ཆུ་ནང་གི་ཟླ་བ་ལྟར་བཞུགས་ཡོད་སྙམ་དུ་བསྒོམ། 

			གསང་སྔགས་ཀྱི་སྐབས་སུ་བྱིན་རླབས་ཀྱི་རྩ་བ་བླ་མ། དངོས་གྲུབ་ཀྱི་རྩ་བ་ཡི་དམ། ཕྲིན་ལས་ཀྱི་རྩ་བ་ཆོས་སྐྱོང་སྟེ་རྩ་བ་གསུམ་དུ་གནས་པར་གསུངས་པ་ལྟར། བྱིན་རླབས་ཀྱི་རྩ་བ་བླ་མ་ནི། 

			བླ་མ་ཀུན་འདུས་སངས་རྒྱས་ཀརྨ་པས། །

			ཕྱག་རྒྱ་ཆེན་པོའི་དངོས་གྲུབ་སྩལ་དུ་གསོལ། །

			བླ་མ་ཀུན་འདུས་ཏེ་ཆོས་སྐུ་རྡོ་རྗེ་འཆང་ནས་བཟུང་སྟེ་རྒྱལ་མཆོག་རིག་པའི་རྡོ་རྗེའི་བར་དུ་བྱོན་པའི་བརྒྱུད་པའི་བླ་མ་རྣམས་དང་། གཞན་ཡང་སྔ་འགྱུར་རྙིང་མའི་མཁན་སློབ་ཆོས་གསུམ། དཔལ་ལྡན་ས་སྐྱའི་རྗེ་བཙུན་གོང་མ་རྣམ་ལྔ། འགྲོ་མགོན་བཀའ་བརྒྱུད་པའི་མར་མི་དྭགས་གསུམ། རི་བོ་དགེ་ལྡན་པའི་རྗེ་ཡབ་སྲས་གསུམ། དེ་བཞིན་ཇོ་ནང་དང་ཤངས་པའི་བླ་མ་སོགས་འཇིག་རྟེན་གྱི་ཁམས་སུ་བྱོན་དང་འབྱོན་པར་འགྱུར་བའི་སྐྱེས་བུ་དམ་པ་མ་ལུས་པ་ཐམས་ཅད་གཅིག་ཏུ་འདུས་པའི་བདག་ཉིད་ཆེན་པོ་ནི་ཀརྨ་པ་ཡིན་ལ། རྩ་བའི་བླ་མ་ཀརྨ་པ་ལ་གསོལ་འདེབས་དང་མོས་གུས་ཁ་ཙམ་ཚིག་ཙམ་མིན་པར་སྙིང་ཐག་པ་ནས་བྱས་པ་ལ་བརྟེན་ནས། བླ་མ་ཀརྨ་པའི་ཐུགས་རྒྱུད་ཀྱི་བྱིན་རླབས་སམ་ཕྱག་རྒྱ་ཆེན་པོ་མཆོག་གི་དངོས་གྲུབ་བདག་ཉིད་ལ་ད་ལྟ་ཉིད་དུ་སྩོལ་བར་མཛོད་ཅིག་ཅེས་གསོལ་བ་འདེབས་པ་ཡིན། 

			དངོས་གྲུབ་ཀྱི་རྩ་བ་ཡི་དམ་ནི།

			ཡི་དམ་ཀུན་འདུས་དབང་གི་རྡོ་རྗེ་མཆོག །

			

			མཆོག་དང་ཐུན་མོང་དངོས་གྲུབ་དེང་འདིར་སྩོལ། །

			རྣམ་པ་ཆོས་སྐུ་རྡོ་རྗེ་འཆང་ལ་ངོ་བོ་རྩ་བའི་བླ་མ་ཀརྨ་པ་ཨོ་རྒྱན་རྡོ་རྗེ་འཆང་དེ་ཉིད་ཡི་དམ་ཐམས་ཅད་གཅིག་ཏུ་འདུས་པའི་ངོ་བོར་བཞུགས་ཡོད་སྙམ་དུ་བསམ། ཡི་དམ་ནི། སྒྲ་སྒྱུར་གྱི་རྒྱལ་པོ་མར་པ་ལོ་ཙཱ་བ་རྒྱ་གར་དུ་ཕེབས་ནས་ལོ་བཅུ་དྲུག་དང་ཟླ་བ་བདུན་ལ་པཎ་ཆེན་ནཱ་རོ་པ་དང་མངའ་བདག་རྒྱལ་སྲས་མཻ་ཏྲི་པ་ལ་སོགས་པ་བཤེས་གཉེན་དམ་པ་མང་དུ་བསྟེན་ཏེ་གདམས་ངག་ཟབ་མོ་མང་དུ་གསན། བླ་མ་དེ་དག་གི་སྐུ་མདུན་ནས་གསན་པའི་ཡི་དམ་ལྷའི་སྒྲུབ་ཐབས་མན་ངག་ལག་ལེན་དང་བཅས་པ་བོད་དུ་སྤྱན་དྲངས་པ། ད་ལྟའི་བར་དུའང་མར་ལུགས་རྒྱུད་སྡེ་བཅུ་གསུམ་ཞེས་བཀའ་བརྒྱུད་སྔགས་མཛོད་ཀྱི་ཁྲོད་དུ་བཞུགས་པ་དེ་དག་ཡིན། 

			མར་ལུགས་རྒྱུད་སྡེ་བཅུ་གསུམ་ནི། དགྱེས་རྡོར་ལྷ་དགུ། བདག་མེད་ལྷ་མོ་བཅོ་ལྔ། དགྱེས་རྡོར་རིགས་བསྡུས་ཏེ་དགྱེས་རྡོར་དུ་གཏོགས་པ་གསུམ། བདེ་མཆོག་ལྷ་ལྔ། ཕག་མོ་ལྷ་ལྔ། སམ་བྷུ་ཊའི་རྡོར་སེམས། འཁོར་ལོས་སྒྱུར་དྲུག་སྟེ་བདེ་མཆོག་ཏུ་གཏོགས་པ་བཞི། གདན་བཞི་ཡབ་བཀའ་ཡུམ་བཀའ་ནི་གདན་བཞིར་གཏོགས་པ་གཉིས། སངས་རྒྱས་ཐོད་པ། སྒྱུ་འཕྲུལ་ཆེན་མོ། གསང་བ་འདུས་པ། འཇམ་དཔལ་གསང་ལྡན་བཅས་བཅུ་གསུམ་དང་། དེའི་སྟེང་དུ་ཕྱིས་སུ་རས་ཆུང་རྡོ་རྗེ་གྲགས་པས་རྒྱ་གར་ནས་གདན་དྲངས་པའི་རྒྱལ་བ་རྒྱ་མཚོ་ལྷ་ལྔ་དང་ལྷ་དགུ་ལ་སོགས་པ་ནི་སྐབས་སུ་བབས་པའི་ཡི་དམ་ཡིན། 

			ཡི་དམ་གྱི་ལྷ་ཚོགས་དེ་དག་ཀྱང་རྒྱན་ཆ་ལུགས་སོགས་ཀྱི་རྣམ་པ་ཐ་དད་དུ་སྣང་ཡང་། ངོ་བོ་གཅིག་ཏུ་འདུས་པ་ནི་རྩ་བའི་བླ་མ་ཀརྨ་པ་ཡིན་པས། ཡི་དམ་ཐམས་ཅད་གཅིག་ཏུ་འདུས་པའི་རང་གཟུགས་རྒྱལ་དབང་ཀརྨ་པས། མཆོག་དང་ཐུན་མོང་གི་དངོས་གྲུབ་སྟན་ཐོག་འདི་ཉིད་དུ་སྩོལ་བར་མཛོད་ཅིག་ཅེས་གསོལ་བ་འདེབས་པ་ཡིན།

			དེ་ལ་རང་གི་སེམས་ཀྱི་གནས་ལུགས་མ་ནོར་བར་ཚུལ་བཞིན་རྟོགས་པའི་ཕྱག་རྒྱ་ཆེན་པོ་ནི་མཆོག་གི་དངོས་གྲུབ་དང་། རྐང་མགྱོགས་དང་། བཅུད་ལེན་དང་། མིག་སྨན་ལྟ་བུ་ཡོངས་སུ་གྲགས་པའི་གྲུབ་ཆེན་བརྒྱད་ནི་ཐུན་མོང་གི་དངོས་གྲུབ་ཡིན།

			ཕྲིན་ལས་ཀྱི་རྩ་བ་ཆོས་སྐྱོང་ནི།

			ཆོས་སྐྱོང་ཀུན་འདུས་ཨོ་རྒྱན་རྡོ་རྗེ་འཆང་། །

			ཕྲིན་ལས་རྣམ་བཞི་འབད་མེད་ལྷུན་འགྲུབ་མཛོད། །

			ངོ་བོ་རང་གི་རྩ་བའི་བླ་མ་རྒྱལ་དབང་ཀརྨ་པ་ལ་རྣམ་པ་ཆོས་སྐུ་རྡོ་རྗེ་འཆང་དུ་བཞུགས་པ་དེ་ཉིད། ཆོས་སྐྱོང་ཐམས་ཅད་གཅིག་ཏུ་འདུས་པའི་བདག་ཉིད་ཡིན་སྙམ་དུ་བསྒོམས་ལ། རྩ་བའི་བླ་མ་ཀརྨ་པ་ཁྱེད་ཀྱིས་བདག་ལ་ཞི་རྒྱས་དབང་དྲག་གི་ཕྲིན་ལས་རྣམ་པ་བཞི་འབད་མེད་ལྷུན་གྲུབ་ཏུ་སྩོལ་བར་མཛོད་ཅིག་གསོལ་ཅེས་གསོལ་བ་འདེབས་པ་ཡིན།

			དེ་ལ་ཆོས་སྐྱོང་ནི་བེར་ནག་ཅན་དཔལ་ལྡན་ལྷ་མོ། བན་ཆེན་དགོན་པའི་དམིགས་བསལ་གྱི་ཆོས་སྐྱོང་ཞིང་སྐྱོང་སེང་གདོང་ཡབ་ཡུམ། དེའི་སྟེང་དུ་དམ་ཅན། རྣམ་སྲས། མཁར་ནག། སྲིན་མགོན་བཅས་མགོན་པོའི་འཁོར་ལྔ་སྟེ། དམ་པའི་ཆོས་སྒྲུབ་པ་ལ་བར་དུ་བཅོད་པའི་ཕྱིའི་བདུད་དང་དམ་སྲི། ནང་གི་ཉོན་མོངས་པའི་རྟོག་ཚོགས་བཅས་ལས་སྲུང་ཞིང་སྐྱོབ་པར་བྱེད་པས་ཆོས་སྐྱོང་ཞེས་བརྗོད་པ་ཡིན། 

			ཐམས་ཅད་ཀུན་འདུས་ཡིད་བཞིན་ནོར་བུ་ཡིས། །

			ཐུགས་རྒྱུད་དགོངས་པའི་རྩལ་ཆེན་རབ་འཕོས་ཏེ། །

			ཚེ་གཅིག་སངས་རྒྱས་འགྲུབ་པར་མཛད་དུ་གསོལ། །

			བླ་མ་དང་ཡི་དམ་དང་ཆོས་སྐྱོང་ཐམས་ཅད་གཅིག་ཏུ་འདུས་པ་སྟེ། ཀུན་འདུས་ཡིད་བཞིན་ནོར་བུའི་ཚུལ་དུ་བཞུགས་པའི་རྒྱལ་དབང་ཀརྨ་པ་ཁྱེད་ལ་སྙིང་ཐག་པ་ནས་གསོལ་བ་བཏབ་པས། ཁྱེད་ཀྱི་ཐུགས་རྒྱུད་ཀྱི་དགོངས་པའི་རྩལ་ཆེན་པོ་དེ་ཉིད་བདག་རྒྱུད་ལ་འཕོས་ཏེ། བདག་ཉིད་ཚེ་ལུས་འདི་ཉིད་ལ་སངས་རྒྱས་ཀྱི་གོ་འཕང་འཐོབ་པར་མཛོད་ཅིག་ཅེས་གསོལ་བ་འདེབས་པ་ཡིན། 

			དེ་ནས་བླ་མའི་ཐུགས་དང་རང་གི་སེམས་གཉིས་དབྱེར་མེད་པའི་ངང་དུ་ཅི་གནས་སུ་མཉམ་པར་བཞག་དགོས། རང་གི་སེམས་དེ་མ་བཅོས་པར་བཞག་ན་བླ་མའི་ཐུགས་ཀྱང་དེ་ཡིན་ལ། ཡི་དམ་གྱི་དངོས་གྲུབ་དང། ཆོས་སྐྱོང་གི་ཕྲིན་ལས་ཀྱང་དེ་ལས་འབྱུང་བ་ཡིན། དེས་ན་སེམས་མ་བཅོས་པའི་ངང་དུ་བཞག་ལ། ཀརྨ་པའི་ཐུགས་དང་རང་གི་སེམས་གཉིས་དབྱེར་མེད་ཡིན་སྙམ་པའི་ངང་ནས། 

			ཀརྨ་པ་མཁྱེན་ནོ། །

			

			ཞེས་བསྙེན་པ་ཅི་ནུས་བཟླས་ནས། 

			བླ་མ་འོད་ཞུ་རང་སེམས་དབྱེར་མེད་འདྲེས། །

			དགེ་བས་འགྲོ་ཀུན་སྐུ་བཞི་མྱུར་ཐོབ་ཤོག །

			སྤྱི་བོར་བཞུགས་པའི་བླ་མ་ཀརྨ་པ་དེ་ཉིད་འོད་དུ་ཞུ་ནས། རང་གི་སེམས་དང་དབྱེར་མེད་གཅིག་ཏུ་འདྲེས་སོང་བསམས་ལ། བླ་མའི་རྣལ་འབྱོར་ལ་བརྩོན་པའི་དགེ་བའི་རྩ་བ་འདིས་མཚོན་དུས་གསུམ་དུ་བསགས་པའི་དགེ་བ་ཐམས་ཅད། མར་གྱུར་ནམ་མཁའི་མཐའ་དང་མཉམ་པའི་སེམས་ཅན་ཐམས་ཅད་སྐུ་བཞི་ཡེ་ཤེས་ལྔའི་གོང་འཕང་ད་ལྟ་ཉིད་དུ་འཐོབ་པར་ཤོག་ཅེས་བསྔོ་བ་དང་སྨོན་ལམ་གྱིས་མཚམས་སྦྱར་དགོས།

			སངས་རྒྱས་ཀརྨ་པའི་གནང་བ་དང་བྱིན་རླབས་ཐོབ་པའི་བླ་མའི་རྣལ་འབྱོར་གྱི་ཉམས་ལེན་བསྡུས་པ་འདི་ཉིད་བསྟན་དགའ་སྤྲུལ་མིང་པས་བྲིས་པའོ། །

			དེ་ཡང་བདག་གིས་རྒྱལ་མཆོག་ཡིད་བཞིན་ནོར་བུ་མཆོག་ལ་གང་ཉིད་ཀྱི་བླ་མའི་རྣལ་འབྱོར་ཞིག་མཛད་རོགས་ཞུས་ཀྱང་ཁོང་གིས་ག་ལེར་བལྟ་ཡོང་ཞེས་དང། ཀརྨ་པ་བཅུ་དྲུག་པ་རང་བྱུང་རིག་པའི་རྡོ་རྗེའི་བླ་མའི་རྣལ་འབྱོར་དེ་ཉམས་ལེན་བྱོས་ཞེས་གསུངས་པར་བརྟེན། བདག་གིས་བླ་སྒྲུབ་བསྡུས་པ་དེ་ཕྱིས་སུ་བྲིས་ནས་རྒྱལ་དབང་ཡིད་བཞིན་ནོར་བུ་མཆོག་ལ་གཟིགས་འབུལ་ཞུས་ཏེ། དེའི་ཐོག་ནས་ཉམས་ལེན་བྱས་ན་འགྲིག་མིན་བཀའ་འདྲི་ཞུས་པར། སྐུ་མདུན་གྱིས་ཞིབ་ཏུ་གཟིགས་ནས་དེའི་ཐོག་ནས་ཉམས་ལེན་བྱས་ན་འགྲིག་གི་རེད་ཅེས་བཀའ་སྩལ་ཏེ་གསུང་གི་བྱིན་རླབས་ཐོབ་པ་ཡིན་པས། གནང་བ་དང་བྱིན་རླབས་ཐོབ་པ་ཞེས་པའི་དོན་དེ་ཡིན།

			ཞེས་སྒྲུབ་བརྒྱུད་བསྟན་པའི་གསལ་བྱེད་དམ་པར་གྱུར་པ་༧སྐྱབས་རྗེ་རྡོར་སློབ་བསྟན་དགའ་རིན་པོ་ཆེ་སྐུ་ཕྲེང་གསུམ་པ་ཀརྨ་བསྟན་འཛིན་ཕྲིན་ལས་རྣམ་རྒྱལ་དཔལ་བཟང་པོ་མཆོག་གི་ཞལ་སྔ་ནས་བན་ཆེན་བཤད་གྲྭའི་མཁན་པོ་ཀརྨ་ལྷག་པ་ཡེ་ཤེས་ཀྱིས་གཙོས་ཞལ་སློབ་སྐོར་ཞིག་ལ་བསྩལ་བའི་བཀའ་ཁྲིད་དེ་ཉིད་བན་ཆེན་དཔེ་མཛོད་ནས་ཡིག་འབེབ་དང་ཞུ་སྒྲིག་བཅས་བགྱིས་པ་དགེ་ལེགས་འཕེལ། །

		


		
			རྩ་བའི་བླ་མ་ཀརྨ་པའི་བླ་སྒྲུབ་བསྡུས་པའི་བཀའ་ཁྲིད།

			༄༅། །འདིར་གང་གསན་པར་བྱ་བའི་ཆོས་ཀྱི་རིམ་པ་ནི། དཔལ་རྒྱལ་དབང་ཀརྨ་པ་ཆེན་པོའི་བླ་མའི་རྣལ་འབྱོར་ཡིན། དེ་ཡང་སྡོམ་པ་རྒྱ་མཚོའི་རྒྱུད་ལས།

			བླ་མ་སངས་རྒྱས་བླ་མ་ཆོས། །

			དེ་བཞིན་བླ་མ་དགེ་འདུན་ཏེ། །

			ཀུན་གྱི་བྱེད་པོ་བླ་མ་ཡིན། །

			བླ་མ་རྣམས་ལ་ཕྱག་འཚལ་ལོ། །

			ཞེས་བླ་མའི་སྐུ་དགེ་འདུན་དང། གསུང་དམ་ཆོས། ཐུགས་སངས་རྒྱས་ཀྱི་ཚུལ་དུ་བཞུགས་པས། དོན་གྱི་ཆ་ནས་ཐམས་ཅད་བླ་མ་ལ་འདུས་པ་ཡིན། སྐྱབས་འགྲོ་བཞི་སྐོར་མ་ལས། 

			བླ་མ་ལ་སྐྱབས་སུ་མཆིའོ། །

			སངས་རྒྱས་ལ་སྐྱབས་སུ་མཆིའོ། །

			ཆོས་ལ་སྐྱབས་སུ་མཆིའོ། །

			དགེ་འདུན་ལ་སྐྱབས་སུ་མཆིའོ། །

			

			ཞེས་སྐྱབས་ཡུལ་དཀོན་མཆོག་གསུམ་གྱི་གོང་དུ་བླ་མ་ལ་སྐྱབས་སུ་མཆིའོ་ཞེས་གསུངས་པའི་གནད་ཀྱང་དེ་ཡིན། སྤྱིར་མཚན་ཉིད་དང་ལྡན་པའི་བླ་མ་གྲངས་ཀྱིས་མི་ལོང་བ་བཞུགས་ནའང་། བན་སྒར་འཇམ་དཔལ་བཟང་པོའི་གསུང་མགུར་ལས།

			མཚན་ལྡན་གྱི་བླ་མ་བརྒྱ་ཡོད་ཀྱང་། །

			དྲིན་ལྡན་གྱི་བླ་མ་གཅིག་ལས་མེད། །

			ཅེས་མཚན་ཉིད་དང་ལྡན་པའི་བླ་མ་དགེ་བའི་བཤེས་གཉེན་མང་དུ་ཡོད་ཆོག་ཀྱང་། རང་ཉིད་ལ་བཀའ་དྲིན་ཆེ་བའི་བླ་མ་ནི་གཅིག་ཁོ་ནས་གོ་ཆོད་པ་ཡིན། དྲིན་ལྡན་གྱི་བླ་མ་ཞེས་པ་ནི། སྐྱེ་བ་ནས་ཚེ་རབས་ཐམས་ཅད་དུ་རང་ཉིད་དང་འབྲེལ་བ་ཟབ་མོར་གྱུར་པའི་བླ་མ་སྟེ། སྐབས་འདིར་ངོས་རང་ཚོར་མཚོན་ན། རྒྱལ་དབང་ཀརྨ་པ་ཡིན། ཀརྨ་པ་ནི།

			འཕགས་ཆེན་རྣམས་ལ་ལོངས་སྤྱོད་རྫོགས་སྐུ་དང་། །

			རིགས་གསུམ་གདུལ་བྱར་མཆོག་གི་སྤྲུལ་སྐུར་སྣང་། །

			ཞེས་པ་ལྟར། ཐུགས་རྗེའི་རང་རྩལ་གདུལ་བྱའི་ཡུལ་ལ་རྩོལ་མེད་དུ་འཆར་བ་ལ། སྙིང་པོ་མེ་ཏོག་གིས་བརྒྱན་པའི་ཞིང་དུ་རྣམ་སྣང་རྒྱལ་བ་མི་འཁྲུགས་པ་གངས་ཅན་མཚོའི་རྣམ་པར་བཞེངས་ཏེ། ས་བཅུའི་རྒྱལ་སྲས་ཐུ་བོ་རྣམས་ལ་རྟག་པ་རྒྱུན་གྱི་ཕྲིན་ལས་ཀྱི་རོལ་པར་སྣང་བ་དང་། གདུལ་བྱ་རིགས་ཅན་གསུམ་གྱི་སྣང་ངོར། འདས་པའི་དུས་སུ་སངས་རྒྱས་གཞན་ཕན་རྣམ་རོལ་དང་། མ་འོངས་པའི་དུས་སུ་དྲུག་པ་སེང་གེ། ད་ལྟའི་དུས་འདིར་རྒྱལ་བ་མི་འཁྲུགས་པ་དང་། བྱང་སེམས་བློ་གྲོས་རིན་ཆེན་སོགས་སུ་སྣང་བ་ཡིན།

			ཡང་བདག་ཅག་གི་སྟོན་པ་ཐུགས་རྗེ་ཅན་གང་ཉིད་འཇིག་རྟེན་གྱི་ཁམས་སུ་བྱོན། མངོན་པར་རྫོགས་པར་སངས་རྒྱས་ནས་ཆོས་ཀྱི་འཁོར་ལོ་བསྐོར། འགྲོ་བའི་དོན་རྒྱ་ཆེར་མཛད་ནས་སྐུ་མྱ་ངན་འདས་པའི་འོག་ཏུ། གྲུབ་ཆེན་བརྒྱད་ཅུ་སོགས་བྱོན་པའི་ནང་གི་སྤྱི་མེས་དཔལ་ས་ར་ཧ་དང་ཀླུའི་བྱང་ཆུབ་སོགས་སུ་སྣང་བའང་ཀརྨ་པ་ཡིན། 

			ཡང་གངས་ཅན་གྱི་ལྗོངས་སུ་ཆོས་རྒྱལ་ཁྲི་སྲོང་ལྡེའུ་བཙན་གྱིས་ཨོ་རྒྱན་གྱི་སློབ་དཔོན་པདྨ་འབྱུང་གནས་གདན་དྲངས། བསམ་ཡས་སྤྲུལ་པའི་གཙུག་ལག་ཁང་བཞེངས། བཀའ་འདུས་ཆོས་ཀྱི་རྒྱ་མཚོའི་དཀྱིལ་འཁོར་གྱི་ཞལ་ཕྱེས་ཏེ་སྒྲུབ་པ་ཆེན་པོ་བཙུགས་ནས། གུ་རུའི་ཞལ་སློབ་རྗེ་འབངས་ཉེར་ལྔ་སོ་སོའི་ལྷ་སྐལ་ཉམས་སུ་བླངས་ཏེ་གྲུབ་པ་ཐོབ་པའི་ཚེ། ངན་ལམ་རྒྱལ་བ་མཆོག་དབྱངས་ཀྱི་མེ་ཏོག་གསུང་རྟ་མགྲིན་ལ་བབས་ཏེ་དེའི་སྒོ་ནས་གྲུབ་པ་ཐོབ་པའི་སྐྱེས་མཆོག་དེའང་ཀརྨ་པ་སྟེ། མདོར་ན་རྒྱལ་དབང་ཀརྨ་པས་སྐྱེ་བ་དུ་མར་རྒྱ་བོད་ཀྱི་པཎ་གྲུབ་སོགས་སུ་སྤྲུལ་ནས་བསྟན་འགྲོའི་དོན་རླབས་པོ་ཆེ་མཛད་པ་ཡིན། 

			ཁྱད་པར་དུ་ཡང་དག་པར་རྫོགས་པའི་སངས་རྒྱས་རྣམས་དང་དབྱེ་བ་མ་མཆིས་པའི་ཐུགས་རྗེའི་གཏེར་ཆེན། དཔལ་ལྡན་བླ་མ་རྒྱལ་དབང་ཀརྨ་པ་དཔལ་ལྡན་དུས་གསུམ་མཁྱེན་པ་ནས་བཟུང་། རིགས་དང་དཀྱིལ་འཁོར་རྒྱ་མཚོའི་ཁྱབ་བདག་རྒྱལ་མཆོག་རང་བྱུང་རིག་པའི་རྡོ་རྗེའི་བར་དུ་རིམ་པར་བྱོན་ནས། གངས་ཅན་གྱི་ལྗོངས་སུ་སྤྲུལ་སྐུ་ངོས་འཛིན་བྱེད་པའི་སྲོལ་ཐོག་མར་གཏོད་པ་པོ་དང་། ཡང་སྲིད་ངོས་འཛིན་ཞུ་རྒྱུ་ཡོད་ཚད་ཀྱི་ནང་གི་སྔ་ཤོས་སུ་གྱུར། 

			སྤྲུལ་སྐུ་ངོས་འཛིན་གནང་ལུགས་ཀྱང་ཐུན་མོང་མིན་པ་ཞིག་སྟེ། མོ་དང་བརྟག་ལུང་ཙམ་ལ་མ་བརྟེན་པར་སྐུ་སྐྱེ་སྔ་མས་འབྱུང་འགྱུར་མཁྱེན་པའི་ཡེ་ཤེས་ཀྱིས་སྐུ་སྐྱེ་ཕྱི་མའི་སྲིད་པ་གཟུང་བའི་ངེས་པ་གཟིགས་ཤིང་། དེ་ཡང་ཡུལ་དང་། རིགས་ཀྱི་མཚན། དགུང་རྟགས་སོགས་གསལ་བར་བཀོད་པའི་འདའ་ཁའི་ཞལ་ཆེམས་གཟིམ་འོག་ཤོག་དྲིལ་ཞེས་པའི་བཀའ་རྒྱ་ཅན་ཕྱག་བྲིས་སུ་མཛད་ནས། སྐུ་སྐྱེ་ཕྱི་མ་གར་འཁྲུངས་ངོས་འཛིན་སྔུན་ཚུད་ནས་གནང་སྲོལ་ཡོད་པའི་ངོ་མཚར་གྱི་རྣམ་ཐར་དེ་ཡིན། 

			དཔེར་ན་ད་ལྟའི་དགོངས་པ་གཞན་དོན་དུ་གཏད་མ་ཐག་པའི་སྐུ་ཕྲེང་བཅུ་དྲུག་པ་རང་བྱུང་རིག་པའི་རྡོ་རྗེའི་ངོས་འཛིན་དུ། རྒྱལ་མཆོག་བཅོ་ལྔ་པ་ཆེན་པོས་གཟུགས་སྐུའི་བཀོད་པ་མ་བསྡུས་ཙམ་ལ་མ་འོངས་གསལ་གཟིགས་ཀྱིས་ལུང་བསྟན་དུ་བསྩལ་བའི་ཞལ་ཆེམས་བཀའ་རྒྱ་མ་ལས། 

			འདི་ནས་ཤར་ཕྱོགས་གསེར་ལྡན་ཆུ་ཡི་འགྲམ། །

			མདའ་བསྣུན་དཔའ་བོས་བཟུང་བའི་ལྗོངས་ཀྱི་ཆར། །

			ལྷུན་ཆགས་སེང་གེ་འགྱིངས་པའི་ཕང་པ་རུ། །

			དཔལ་གྱི་རི་ལ་ཨ་དང་ཐུབ་ཀྱིས་བརྒྱན། །

			ས་ཡི་ཁྱིམ་དུ་ཆོས་དཀར་རྗེའུ་ཡི་རིགས། །

			འཇིག་རྟེན་མཁའ་འགྲོའི་ལྷུམས་སུ་གནས་མལ་མཐོང་། །

			

			གླང་གི་ཉའམ་བྱི་བ་ལོ་པ་ཞིག །

			ཨ་ཏི་ཁྱམ་བརྡལ་ཀུན་བཟང་མཁའ་དབྱིངས་ལས། །

			སྣང་རིག་ཟུང་འཇུག་ཡེ་ཤེས་སྒྲོན་མེ་ཆེ། །

			རང་བྱུང་ཁྱབ་བདག་རིག་པའི་རྡོ་རྗེར་འབོད། །

			ཅེས་གདན་ས་མཚུར་བདོ་བོ་ལུང་ནས་བརྩིས་པའི་ཤར་ཕྱོགས། མདོ་ཁམས་སྡེ་དགེའི་མངའ་ཁུལ། འབྲི་ཆུ་དལ་གྱིས་འབབ་པའི་འགྲམ། གླིང་རྗེ་གེ་སར་རྒྱལ་པོའི་བཀའི་ནང་བློན་ཆེན་མོ་སྟེ། ཚ་ཞང་འདན་མ་བྱང་ཁྲས་སྐྱོང་བའི་ཡུལ་ལུང་འདན་ཁོག་ཏུ། འདན་མའི་གཟིམ་ཁག་བདུན་གྱི་ནང་ནས་སྒེར་ཨ་ཐུབ་ཅེས་པའི་འཁྲུངས་གཞིས་སུ། ཡབ་ཨ་ཐུབ་སྲས་པོ་ཚེ་དབང་ཕུན་ཚོགས་དང་། ཡུམ་རྒྱལ་མཁར་སྐལ་བཟང་སྒྲོལ་མ་གཉིས་ཀྱི་སྲས་སུ་ངོ་མཚར་བའི་ལྟས་དཔག་ཏུ་མེད་པ་དང་བཅས་སྐུ་འཁྲུངས་པ་ལྟ་བུ་དང་།

			དེ་མཚུངས་རྒྱལ་མཆོག་ཀརྨ་པ་བཅུ་བདུན་པ་ཆེན་པོའི་ངོས་འཛིན་དུ་རྒྱལ་མཆོག་བཅུ་དྲུག་པ་རང་བྱུང་རིག་པའི་རྡོ་རྗེ་མཆོག་གི་འདའ་ཁའི་ཞལ་ཆེམས་ལས།

			ཨེ་མ་ཧོ་རང་རིག་ནི་ཀུན་ཏུ་བདེ། །

			ཆོས་ཀྱི་དབྱིངས་ལ་མཐའ་དབུས་བྲལ། །

			འདི་ནས་བྱང་ཕྱོགས་ཁ་བ་ཅན་གྱི་ཤར། །

			ལྷ་ཡི་གནམ་ལྕགས་རང་བྱུང་འབར་བའི་ཡུལ། །

			འདོད་འཇོ་མཚན་པའི་འབྲོག་སྡེ་མཛེས། །

			

			ཐབས་ནི་དོན་གྲུབ་ཤེས་རབ་བློ་ལ་དགའ། །

			ས་ལ་སྤྱོད་པའི་ལོ་ཁམས་པ། །

			ཀར་མོ་རྒྱངས་གྲགས་ངོ་མཚར་ཅན། །

			ཀརྨ་པ་ཞེས་ཡོངས་སུ་གྲགས། །

			རྗེ་དོན་ཡོན་གྲུབ་པས་རྗེས་སུ་འཛིན། །

			ཕྱོགས་རིས་མེད་པར་ཕྱོགས་མཐར་ཁྱབ། །

			ཉེ་རིང་མེད་པའི་འགྲོ་བའི་མགོན། །

			རྒྱལ་བསྟན་གཞན་ཕན་ཉི་མ་རྟག་ཏུ་འབར། །

			ཞེས་མདོ་ཁམས་ཆབ་མདོ་ས་ཁུལ། ལྷ་ཐོག་གི་ས་གནས་བ་གོར་འབྲོག་སྡེའི་ནང་། ཡབ་ཀརྨ་དོན་གྲུབ་བཀྲ་ཤིས་དང་། ཡུམ་བློ་དགའ་གཉིས་ཀྱི་སྲས་སུ་བོད་ཤིང་གླང་ལོར་སྐུ་བལྟམས་པ་ལྟ་བུས་མཚོན། རྒྱལ་དབང་ཀརྨ་པའི་སྐུ་ཕྲེང་རེ་རེ་ལའང་ངོ་མཚར་བའི་རྣམ་ཐར་བསམ་གྱིས་མི་ཁྱབ་པ་མཇལ་རྒྱུ་ཡོད་པ་སྨོས་མེད་ཡིན། 

			དེ་ལྟ་བུའི་རྩ་བའི་བླ་མའི་སྐུ་གསུང་ཐུགས་ཀྱི་བྱིན་རླབས་རང་ཉིད་ལ་ཐོབ་པར་བྱེད་པ་ལ། རྒྱལ་བ་འབྲི་གུང་པས།

			བླ་མ་སྐུ་བཞིའི་གངས་རི་ལ། །

			མོས་གུས་ཀྱི་ཉི་མ་མ་ཤར་ན། །

			བྱིན་རླབས་ཀྱི་ཆུ་རྒྱུན་མི་འབབས་པས། །

			སེམས་མོས་གུས་འདི་ལ་ནན་ཏན་མཛོད། །

			

			བླ་མའི་བྱིན་རླབས་འཇུག་པ་ལ་བླ་མའི་རྣལ་འབྱོར་ལ་བརྩོན་དགོས་པར་གསུངས་པ་ལྟར། རྒྱལ་བ་ཐབས་ལ་མཁས་ཤིང་ཚད་མེད་པའི་ཐུགས་རྗེ་ཀུན་ལ་སྙོམས་པའི་ཕྲིན་ལས་ཀྱིས། གདུལ་བྱ་སོ་སོའི་བློ་དང་འཚམས་པའི་ཐེག་པའི་སྒོ་མོ་མཐའ་ཡས་པ་བསྟན་པ་ཐམས་ཅད་བསྡུ་ན། ཕྱི་སོ་ཐར་དང་ནང་བྱང་སེམས་གསང་བ་སྔགས་ཀྱི་ཐེག་པ་གསུམ་དུ་འདུ་ཞིང་། དེའི་ནང་ནས་སྔགས་ཀྱི་ཐེག་པ་ནི་གང་ཟག་དབང་པོ་རྣོན་པོ་ཚེ་ལུས་གཅིག་ལ་རྡོ་རྗེ་འཆང་ཆེན་པོའི་གོ་འཕང་ལ་སྦྱོར་བར་བྱེད་པའི་ཐབས་ཚུལ་མཆོག་ཏུ་གྱུར་པ་ཡིན། 

			དེའི་ཡང་ཞུན་དང་སྙིང་པོར་གྱུར་པ་ནི་མོས་གུས་དཀར་པོ་ཆིག་ཐུབ་ཁོ་ན་ལ་ཐུག་པས། ཐབས་ཚུལ་མང་པོའི་སྤྲོས་པ་མི་དགོས་པར་སྟན་ཐོག་གཅིག་ལ་ཡེ་ཤེས་འཕོ་ནུས་པ་དང་། གེགས་དང་གོལ་ས་མེད་པས་བགྲོད་བདེ་ཞིང་ལམ་མྱུར་བའི་ཟབ་ལམ་བླ་མ་སྒྲུབ་པའི་དམིགས་རིམ་རྣམས་བཤད་པའི་སྐབས་སུ་བབ་པ་ཡིན།

			དེ་ལའང་གསར་རྙིང་གི་རིང་ལུགས་འཛིན་པ་རྣམས་ལ་ཉི་ཟླ་ལྟར་གྲགས་པའི་ལམ་སྲོལ་མཐའ་ཡས་པར་བཞུགས་པ་ལས། རང་རེ་སྒྲུབ་བརྒྱུད་ཀརྨ་ཀམ་ཚང་གི་རྗེས་འཇུག་ཏུ་གཏོགས་པ་རྣམས་ཀྱིས་དོན་དུ་གཉེར་བྱའི་མཐར་ཐུག་གི་གཅེས་ནོར་ནི། སངས་རྒྱས་ཀུན་འདུས་ཀྱི་ངོ་བོ། དཀྱིལ་འཁོར་ཐམས་ཅད་ཀྱི་ཁྱབ་བདག རྩ་གསུམ་རྒྱ་མཚོའི་འབྱུང་གནས། རྡོ་རྗེ་འཆང་ཆེན་པོ། དཔལ་ལྡན་བླ་མ་རྒྱལ་དབང་ཀརྨ་པ་ཆེན་པོ་སྒྲུབ་པའི་ལམ་ཟབ་མོ་དེ་ཡིན་པས། ཁོ་བོས་བྲིས་པའི་བླ་མའི་རྣལ་འབྱོར་བསྡུས་པ་འདི་ཉིད་ཀྱི་ཉམས་སུ་ལེན་ཚུལ་སྐོར་བཤད་ཀྱི་ཡིན། 

			

			ཐོག་མར་སྐྱབས་སེམས་ནི།

			སངས་རྒྱས་ཆོས་དང་ཚོགས་ཀྱི་མཆོག་རྣམས་ལ། །

			བྱང་ཆུབ་བར་དུ་བདག་ནི་སྐྱབས་སུ་མཆི། །

			བདག་གིས་སྦྱིན་སོགས་བགྱིས་པའི་བསོད་ནམས་ཀྱིས། །

			འགྲོ་ལ་ཕན་ཕྱིར་སངས་རྒྱས་འགྲུབ་པར་ཤོག །

			རང་ཐ་མལ་དུ་གནས་པའི་མདུན་གྱི་ནམ་མཁར། སངས་རྒྱས་ཆོས་དགེ་འདུན་ཏེ་སྐྱབས་གནས་དཀོན་མཆོག་གསུམ་དངོས་སུ་བཞུགས་ཡོད་སྙམ་དུ་བསྒོམ་ལ། སྐྱབས་གནས་དེ་དག་གི་སྤྱན་སྔར་བདག་སོགས་སེམས་ཅན་ཐམས་ཅད་སྒོ་གསུམ་འཇུག་པ་གཅིག་དྲིལ་དང་སྙིང་ཁོང་རུས་པའི་གཏིང་ནས་བྱང་ཆུབ་མ་ཐོབ་བར་དུ་སྐྱབས་སུ་མཆིའོ་སྙམ་དུ་སྐྱབས་སུ་འགྲོ་བ་དང་། འཁོར་བ་སྡུག་བསྔལ་གྱི་རྒྱ་མཚོར་སྡུག་བསྔལ་དོས་དྲག་ལ་ཡུན་རིང་དུ་མྱོང་བའི་མ་རྒན་སེམས་ཅན་ཐམས་ཅད་བདག་ཁོ་ནས་བདེ་བ་ལ་དགོད་པར་བྱ། དེའི་ཆེད་དུ་རྫོགས་པའི་སངས་རྒྱས་ཀརྨ་པའི་གོ་འཕང་མངོན་དུ་བྱེད་པའི་ལམ་ཟབ་མོ་བླ་མའི་རྣལ་འབྱོར་བསྡུས་པ་འདི་ཉིད་ཉམས་སུ་བླང་བར་བྱའོ་སྙམ་དུ་སེམས་བསྐྱེད་པ་སྔོན་དུ་གཏང་དགོས།

			དངོས་གཞིའི་ཉམས་ལེན་ནི།

			སྤྱི་བོར་པདྨ་ཉི་ཟླའི་གདན་སྟེང་དུ། །

			རྩ་བའི་བླ་མ་ཨོ་རྒྱན་རྡོ་རྗེ་འཆང་། །

			

			རྒྱན་ལྡན་རྡོར་དྲིལ་འཛིན་ཅིང་སྐྱིལ་ཀྲུང་བཞུགས། །

			རང་ཐ་མལ་དུ་གནས་པའི་སྤྱི་བོར་འཁོར་བའི་སྐྱོན་གྱིས་མ་གོས་པའི་པདྨ་དཀར་པོ་འདབ་མ་སྟོང་དང་ལྡན་པ། ཁམས་དཀར་དམར་འཕོ་མེད་དུ་བརྟན་ཅིང་འོད་གསལ་རྒྱུན་ཆད་མེད་པའི་བརྡར་ཉི་མ་དང་ཟླ་བ་ཉ་གང་བའི་གདན་གྱི་སྟེང་དུ། དཀོན་མཆོག་ཀུན་འདུས་ཀྱི་ངོ་བོ་རྩ་བའི་བླ་མ་རྒྱལ་དབང་ཀརྨ་པ་ཡིན་པ་ལ་རྣམ་པ་ཆོས་སྐུ་རྡོ་རྗེ་འཆང་། ཆོས་ཉིད་འགྱུར་བ་མེད་པའི་བརྡར་སྐུ་མདོག་མཐིང་སྔོན་སྟོན་ཀའི་ནམ་མཁའ་ལྟ་བུ། སྣང་སྟོང་གཉིས་མེད་གདོད་ནས་ཐབས་ཤེས་ཟུང་འཇུག་ལས་ནམ་ཡང་མི་འདའ་བའི་བརྡར་ཕྱག་གཡས་གསེར་གྱི་རྡོ་རྗེ་དང་གཡོན་དངུལ་གྱི་དྲིལ་བུ་ཐུགས་ཀར་བསྣོལ་ཐབས་སུ་འཛིན་པ། ལོངས་སྐུ་ཐུགས་རྗེའི་འོད་ཟེར་ཀུན་ལ་སྙོམས་ཤིང་ཡོན་ཏན་ཐམས་ཅད་རྫོགས་པའི་བརྡར་དར་དང་རིན་པོ་ཆེའི་རྒྱན་སྣ་ཚོགས་ཀྱིས་བརྒྱན་པ། ཞི་བའི་དབྱིངས་སུ་མྱ་ངན་ལས་མི་འདའ་བའི་བརྡར་ཞབས་རྡོ་རྗེ་སྐྱིལ་མོ་ཀྲུང་གིས་བཞུགས་པ། མཚན་དང་དཔེ་བྱད་རབ་ཏུ་འབར་ཞིང་། ཐུགས་དགྱེས་པ་ཆེན་པོས་དགོངས་ནས་བཞུགས་པར་བསྒོམ། 

			དཔལ་རྒྱལ་དབང་ཀརྨ་པ་ནི། རྫོགས་པའི་སངས་རྒྱས་ཤཱཀྱ་ཐུབ་པས་མདོ་རྒྱུད་དུ་མ་ནས་ལུང་གིས་ཡོངས་སུ་བསྔགས་པར་མ་ཟད། ཨོ་རྒྱན་གྱི་སློབ་དཔོན་པདྨ་འབྱུང་གནས་ཀྱིས་ཀྱང་ཀརྨ་པ་སྐུ་ཕྲེང་ཉེར་ལྔ་འཇིག་རྟེན་གྱི་ཁམས་སུ་བྱོན་ནས་བསྟན་འགྲོའི་བྱ་བ་མཁའ་ཁྱབ་ཏུ་སྤྲོ་བར་མཛད་པར་ཀ་རབས་རིམ་བྱོན་གྱི་མཚན་གསོལ་དང་བཅས་ལུང་དུ་བསྟན་པ་དང་། གཏེར་ཆེན་མཆོག་འགྱུར་བདེ་ཆེན་གླིང་པ་ཁམས་ནང་ཆེན་གྱི་དགོན་ཞབས་སུ་ཕེབས་སྐབས་དག་པའི་གཟིགས་སྣང་དུ།

			ཐེག་མཆོག་མྱ་ངན་འདས་འོག་ཏུ། །

			བདེ་བའི་བདག་ཉིད་རིག་པའི་རྡོ་རྗེ་དང་། །

			ཨོ་རྒྱན་ཕྲིན་ལས་བསམ་གཏན་ལ་སོགས་འབྱུང་། །

			ཞེས་སོགས་ཀརྨ་པའི་སྐུ་ཕྲེང་ཉེར་གཅིག་འབྱོན་པའི་ལུང་བསྟན་མངའ་བའི་ཆ་ནས་ཨོ་རྒྱན་ཞེས་དང་། ངོ་བོ་ཀརྨ་པ་ཡིན་པ་ལ་སྐུ་མདོག་དང་རྒྱན་ཆ་ལུགས་ཐམས་ཅད་ཆོས་སྐུ་རྡོ་རྗེ་འཆང་གི་རྣམ་པར་བཞུགས་པས་ རྡོ་རྗེ་འཆང་ཞེས་བརྗོད་པ་ཡིན།

			གསང་སྔགས་ཀྱི་སྐབས་སུ་བྱིན་རླབས་ཀྱི་རྩ་བ་བླ་མ། དངོས་གྲུབ་ཀྱི་རྩ་བ་ཡི་དམ། ཕྲིན་ལས་ཀྱི་རྩ་བ་ཆོས་སྐྱོང་སྟེ་རྩ་བ་གསུམ་དུ་གསུངས་པ་ལྟར། བྱིན་རླབས་ཀྱི་རྩ་བ་བླ་མ་ནི།

			བླ་མ་ཀུན་འདུས་སངས་རྒྱས་ཀརྨ་པས། །

			ཕྱག་རྒྱ་ཆེན་པོའི་དངོས་གྲུབ་སྩལ་དུ་གསོལ། །

			རང་གི་རྩ་བའི་བླ་མ་ཀརྨ་པ་ཨོ་རྒྱན་རྡོ་རྗེ་འཆང་ལ་སྒྲུབ་བརྒྱུད་ཤིང་རྟ་ཆེན་པོ་བརྒྱད་དང་། གཞན་ཡང་བླ་མ་ཐམས་ཅད་གཅིག་ཏུ་འདུས་པའི་ངོ་བོར་བཞུགས་པར་བསྒོམ་ལ། དེ་ལ་གསོལ་བ་མ་བཏབ་ན་བྱིན་རླབས་མི་འབྱུང་ཞིང་། བྱིན་རླབས་མ་ཞུགས་ན་རྒྱུད་ལ་ཉམས་དང་རྟོགས་པ་མི་སྐྱེ་བས། བྱིན་རླབས་འཇུག་པར་བྱེད་པ་ལ་གསོལ་བ་འདེབས་པ་ཁོ་ན་གནད་ཆེ་ཞིང་། ཁྱད་པར་དུ་རང་རེ་དྭགས་པོ་བཀའ་བརྒྱུད་ནི་མོས་གུས་ཀྱི་བཀའ་བབས་སུ་གསུངས་པས། བླ་མ་ལ་མོས་གུས་གདུང་ཤུགས་དྲག་པོས་གསོལ་བ་འདེབས་པ་གནད་ཆེ།

			དེ་ཡང་མཚན་ཉིད་དང་ལྡན་པའི་བླ་མས་སློབ་མའི་རྒྱུད་ལ་ཡེ་ཤེས་བཙན་ཐབས་སུ་འབེབས་ནུས་པ་ཞིག་དགོས་ཤིང། དེ་ལྟ་བུའི་ཐུགས་རྗེ་མངའ་བ་ནི་རང་རེ་དྭགས་པོ་བཀའ་བརྒྱུད་པ་ཡོངས་ཀྱི་ཡབ་མེས་རྗེ་བཙུན་ཏཻ་ལོ་ནཱ་རོ་མཻ་ཏྲི་དང་། མར་མི་དྭགས་གསུམ་ལྟ་བུ་ཡིན་ལ། དེ་དག་ཐམས་ཅད་གཅིག་ཏུ་འདུས་པའི་རྣམ་རོལ་ཆེན་པོ་ནི་རྫོགས་པའི་སངས་རྒྱས་ཀུན་དང་དབྱེར་མ་མཆིས་པའི་དཔལ་ལྡན་བླ་མ་རྒྱལ་དབང་ཀརྨ་པ་ཨོ་རྒྱན་ཕྲིན་ལས་རྡོ་རྗེ་ཡིན་པས། དེ་ལ་དད་པ་དང་མོས་གུས་གསོལ་འདེབས་ཡང་དག་པར་བྱས་ན། རང་རྒྱུད་ལ་ཕྱག་རྒྱ་ཆེན་པོ་མཆོག་གི་དངོས་གྲུབ་མངོན་དུ་འགྱུར་བར་བྱེད་པའི་བྱིན་རླབས་འཐོབ་པ་ཡིན། 

			དངོས་གྲུབ་ཀྱི་རྩ་བ་ཡི་དམ་ནི།

			ཡི་དམ་ཀུན་འདུས་དབང་གི་རྡོ་རྗེ་མཆོག །

			མཆོག་དང་ཐུན་མོང་དངོས་གྲུབ་དེང་འདིར་སྩོལ། །

			དངོས་གྲུབ་ཀྱི་རྩ་བ་ཡི་དམ་ལ་བརྟེན་ནས་ཡང་སྙིང་དངོས་གྲུབ་ཅི་འདྲ་ཞིག་འཐོབ་སྙམ་ན། དཔེར་ན། ཡི་དམ་རྡོ་རྗེ་ཕག་མོ་དང་འཁོར་ལོ་བདེ་མཆོག་ལྟ་བུ་ཉམས་སུ་བླངས་པས་ཕྱག་རྒྱ་ཆེན་པོ་མཆོག་གི་དངོས་གྲུབ་དང། མིག་སྨན་དང་རྐང་མགྱོགས་སོགས་གྲུབ་པ་ཆེན་པོ་བརྒྱད་ལྟ་བུའི་ཐུན་མོང་གི་དངོས་གྲུབ་འཐོབ་པར་འགྱུར་བས། རྩ་བའི་བླ་མ་ཀརྨ་པ་དེ་ཉིད་ཡི་དམ་ཐམས་ཅད་གཅིག་ཏུ་འདུས་པའི་ངོ་བོར་བཞུགས་པར་བསྒོམ་ལ། དད་གུས་གདུང་ཤུགས་དྲག་པོའི་སྒོ་ནས་གསོལ་བ་བཏབ་ན། མཆོག་དང་ཐུན་མོང་གི་དངོས་གྲུབ་རང་རྒྱུད་ལ་མངོན་སུམ་དུ་འཐོབ་ངེས་པ་ཡིན། 

			ཕྲིན་ལས་ཀྱི་རྩ་བ་ཆོས་སྐྱོང་ནི།

			ཆོས་སྐྱོང་ཀུན་འདུས་ཨོ་རྒྱན་རྡོ་རྗེ་འཆང་། །

			ཕྲིན་ལས་རྣམ་བཞི་འབད་མེད་ལྷུན་གྲུབ་མཛོད། །

			བླ་མ་ཀརྨ་པ་དེ་ཉིད་ཆོས་སྐྱོང་ཐམས་ཅད་གཅིག་ཏུ་འདུས་པའི་བདག་ཉིད་དུ་བཞུགས་ཡོད་བསམ་ལ། དེ་ལ་གསོལ་བ་བཏབ་པས་རང་ཉིད་ལ་ཕྲིན་ལས་རྣམ་བཞི་ཐོགས་མེད་དུ་སྩལ་བར་མཛད་པ་ཡིན། ཕྲིན་ལས་རྣམ་པ་བཞི་ནི། སེམས་ཅན་ཐམས་ཅད་ཀྱི་ནད་གདོན་སྡུག་བསྔལ་སོགས་མི་འདོད་པ་ཐམས་ཅད་ཞི་བར་བྱེད་པ་ནི་ཞི་བའི་ཕྲིན་ལས། སེམས་ཅན་ཐམས་ཅད་ཀྱི་ཚེ་དང་བསོད་ནམས་དཔལ་འབྱོར་ཡེ་ཤེས་རྒྱས་པར་བྱེད་པ་ནི་རྒྱས་པའི་ཕྲིན་ལས། སེམས་ཅན་ཐམས་ཅད་ཀྱི་རེ་བ་དང་འདོད་པ་དང་མོས་པ་ཐམས་ཅད་སྒྲུབ་པར་བྱེད་པ་ནི་དབང་གི་ཕྲིན་ལས། སེམས་ཅན་ཐམས་ཅད་ཀྱི་བདག་ཏུ་འཛིན་པ་དང་མ་རིག་པ་དང་ཉོན་མོངས་པའི་རྟོག་ཚོགས་ཐམས་ཅད་འཇོམས་པར་བྱེད་པ་ནི་དྲག་པོའི་ཕྲིན་ལས་ཏེ། ཕྲིན་ལས་བཞི་པོ་སོ་སོའི་སྒོ་ནས་གཞན་དོན་ཁྱད་པར་བ་རེ་བྱེད་ཐུབ་པ་ཡིན། 

			ཐམས་ཅད་ཀུན་འདུས་ཡིད་བཞིན་ནོར་བུ་ཡིས། །

			

			ཐུགས་རྒྱུད་དགོངས་པའི་རྩལ་ཆེན་རབ་འཕོས་ཏེ། །

			ཚེ་གཅིག་སངས་རྒྱས་འགྲུབ་པར་མཛད་དུ་གསོལ། །

			བླ་མ་ཐམས་ཅད་གཅིག་ཏུ་འདུས་པ། ཡི་དམ་ཐམས་ཅད་གཅིག་ཏུ་འདུས་པ། ཆོས་སྐྱོང་ཐམས་ཅད་གཅིག་ཏུ་འདུས་པ་སྟེ། དཀོན་མཆོག་རྩ་གསུམ་ཀུན་འདུས་ཀྱི་ངོ་བོར་བཞུགས་པ་སྐྱབས་ཀྱི་མཆོག་ཏུ་བཟུང་བ་ཀུན་འདུས་ནོར་བུའི་ལུགས་ཡིན། 

			ལམ་ཟབ་མོའི་མཐར་ཐུག་ཏུ་གྱུར་པའི་སྐྱབས་གནས་དེ་ལ་ཅི་མཛད་ཁྱེད་ཤེས་ཀྱི་འདུན་པ་དྲག་པོས་སྙིང་ཁོང་རུས་པའི་གཏིང་ནས་གསོལ་བ་བཏབ་པས། ཀརྨ་པའི་ཐུགས་རྒྱུད་ཀྱི་དགོངས་པ་ཕྱག་རྒྱ་ཆེན་པོའི་རྟོགས་པ་གང་ཡོད་རང་ལ་བྱིན་གྱིས་བརླབས་ནས། ཚེ་འདིར་སངས་རྒྱས་ཀརྨ་པའི་གོ་འཕང་འཐོབ་པར་འགྱུར་བ་ཡིན།

			དེ་ནས་ཀརྨ་པའི་ཐུགས་དང་རང་གི་སེམས་གཉིས་དབྱེར་མེད་གཅིག་ཏུ་འདྲེས་པའི་ངང་དུ་མཉམ་པར་བཞག་ལ། གསོལ་འདེབས་ཀྱི་ཚུལ་དུ་བསྙེན་པ་བཟླ་བ་ནི།

			ཀརྨ་པ་མཁྱེན་ནོ། །

			ཞེས་ཀར་མཁྱེན་གྱི་བསྙེན་པའི་གྲངས་གང་མང་བསགས་ནས།

			བླ་མ་འོད་ཞུ་རང་སེམས་དབྱེར་མེད་འདྲེས། །

			རང་གི་སྤྱི་བོའི་བླ་མ་ཀརྨ་པ་ཨོ་རྒྱན་རྡོ་རྗེ་འཆང་གི་དཔྲལ་བ་ནས་འོད་ཟེར་དཀར་པོ་འཕྲོས་ཏེ་རང་གི་སྨིན་མཚམས་སུ་ཐིམ་པས་སྐུའི་བྱིན་རླབས་ཐོབ། བླ་མའི་མགྲིན་པ་ནས་འོད་ཟེར་དམར་པོ་འཕྲོས་ཏེ་རང་གི་མགྲིན་པར་ཐིམ་པས་གསུང་གི་བྱིན་རླབས་ཐོབ། བླ་མའི་ཐུགས་ཀ་ནས་འོད་ཟེར་མཐིང་ག་འཕྲོས་ཏེ་རང་གི་སྙིང་གར་ཐིམ་པས་ཐུགས་ཀྱི་བྱིན་རླབས་ཐོབ། བླ་མའི་གནས་གསུམ་ག་ནས་འོད་ཟེར་དཀར་དམར་མཐིང་གསུམ་གཅིག་ཆར་དུ་འཕྲོས་ཏེ། རང་གི་གནས་གསུམ་ལ་གཅིག་ཆར་དུ་ཐིམ་པས་ཕྱག་རྒྱ་ཆེན་པོ་མཆོག་གི་དངོས་གྲུབ་ཐོབ་པར་བསམ།

			དེ་ནས་བླ་མ་ཀརྨ་པ་དེ་ཉིད་ཐུགས་དགྱེས་བརྩེ་ཆེན་པོས་འོད་དུ་ཞུ་སྟེ་རང་ཉིད་ལ་ཐིམ་པས། བླ་མའི་ཐུགས་དང་རང་གི་སེམས་གཉིས་དབྱེར་མེད་གཅིག་ཏུ་འདྲེས་སོང་སྙམ་དུ། སེམས་རང་བབས་བཅོས་བསླད་མེད་པའི་ངང་དུ་ཅི་གནས་སུ་མཉམ་པར་བཞག །

			དགེ་བས་འགྲོ་ཀུན་སྐུ་བཞི་མྱུར་འཐོབ་ཤོག །

			ཟབ་ལམ་བླ་མ་བསྒྲུབས་པའི་དགེ་བའི་རྩ་བ་འདིས་མཚོན་རང་གཞན་རྣམས་ཀྱིས་དུས་གསུམ་དུ་བསགས་པའི་དགེ་བའི་དངོས་པོ་མ་ལུས་གཅིག་ཏུ་བསྡུས་ཏེ་འཁོར་གསུམ་གྱི་དམིགས་པ་དང་བྲལ་བའི་ངང་ནས། བདག་གཞན་སེམས་ཅན་ཐམས་ཅད་ཁྱབ་བདག་རྡོ་རྗེ་འཆང་ཆེན་པོ་བླ་མ་རྒྱལ་དབང་ཀརྨ་པའི་གོ་འཕང་སྟེ། སྐུ་བཞི་ཡེ་ཤེས་ལྔའི་གོ་འཕང་དམ་འཐོབ་པར་ཤོག་ཅེས་བསྔོ་བ་དང་སྨོན་ལམ་གྱི་རྒྱས་གདབ། 

			སངས་རྒྱས་ཀརྨ་པའི་གནང་བ་དང་བྱིན་རླབས་ཐོབ་པའི་བླ་མའི་རྣལ་འབྱོར་གྱི་ཉམས་ལེན་བསྡུས་པ་འདི་ཉིད་བསྟན་དགའ་སྤྲུལ་མིང་པས་བྲིས་པའོ། །

			

			འདི་ནི་༸རྒྱལ་དབང་བཅུ་བདུན་པ་ཆེན་པོ་མཆོག་ལ་གང་ཉིད་ཀྱིས་བླ་སྒྲུབ་ཅིག་ལྗགས་རྩོམ་གནང་སྐྱོང་ཡོང་བའི་གསོལ་འདེབས་ཡང་ཡང་ཞུས་ཀྱང་། ད་ལྟ་བླ་སྒྲུབ་ཅང་དགོས་པ་མ་རེད་ཅེས་བཀའ་ཕེབས་པར་བརྟེན། བདག་རང་གིས་བླ་སྒྲུབ་བསྡུས་པ་འདི་ཉིད་བྲིས་ཏེ་རྒྱལ་དབང་ཡིད་བཞིན་ནོར་བུ་མཆོག་ལ་སྤྱན་འབུལ་གྱིས་འདིའི་སྒོ་ནས་ཉམས་ལེན་བྱས་ན་འགྲིག་མིན་བཀའ་འདྲི་ཞུས་པར། ༸རྒྱལ་དབང་མཆོག་གིས་དེ་ལ་ཞིབ་ཏུ་གཟིགས་ནས་འགྲིག་གི་འདུག་ཅེས་ཞལ་བཞེས་དང་། དབུགས་དབྱུང་། བྱིན་རླབས་ཀྱི་གནང་བ་ཐོབ་པའི་དོན་ཡིན། །

			ཞེས་པ་འདིའང་སྒྲུབ་བརྒྱུད་བསྟན་པའི་གསལ་བྱེད་ཆེན་པོ་༸སྐྱབས་རྗེ་རྡོར་སློབ་བསྟན་དགའ་རིན་པོ་ཆེ་སྐུ་ཕྲེང་གསུམ་པ་ཀརྨ་བསྟན་འཛིན་ཕྲིན་ལས་རྣམ་རྒྱལ་དཔལ་བཟང་པོ་མཆོག་གིས་ ༢༠༠༩ ལོར་འཇར་མན་གྱི་གྲོང་ཁྱེར་ཧེམ་སྦུག་ཏུ་རྟེན་གཞི་བྱས་པའི་ཀརྨ་ཐེག་གསུམ་བཀྲ་ཤིས་ཆོས་གླིང་གི་ཆོས་ཚོགས་སུ་དད་ལྡན་སློབ་མའི་ཚོགས་རྣམས་ལ་སྩལ་བའི་གསུང་ཆོས་ལས་བན་ཆེན་དཔེ་མཛོད་ནས་ཡིག་ཕབ་དང་ཞུ་སྒྲིག་བགྱིས་པ་དགེ་ལེགས་འཕེལ། །

		


		
			གསོལ་འདེབས་བླ་མ་དྲན་པའི་གདུང་དབྱངས།

			༄༅། །རང་འཇར་མན་བན་ཆེན་ཕུན་ཚོགས་གླིང་དུ་ཡོད་པའི་སྐབས་ནུབ་གཅིག་རྨི་ལམ་དུ་ཁང་པ་མཛེས་ཤིང་ཡིད་དུ་འོང་བ་ཞིག་གི་ནང་དུ་མི་མང་པོ་དེར་འགྲོ་ཡི་འདུག །འདིར་སུ་བཞུགས་ཡོད་དྲིས་པས་འདིར་ཀརྨ་པ་བཞུགས་ཡོད་ཟེར། རང་ཡང་དགའ་ཞིང་སྤྲོ་བའི་ངང་ནས་དེར་སོང་བས་སེང་ཁྲི་མཐོན་པོའི་སྟེང་དུ་ཀརྨ་པ་ཨོ་རྒྱན་ཕྲིན་ལས་རྡོ་རྗེ་མཇལ་ཞིང་ཐུགས་བརྩེ་བ་དང་དགྱེས་པའི་ངང་ནས་ཆོས་ཀྱི་སློབ་སྟོན་ཁ་ཤས་གསུང་ཡང་ཚིག་མ་དྲན་མནལ་སད་པ་དང་བླ་མ་དྲན་ནས། མང་དུ་ངུས། གསོལ་བ་རྩེ་གཅིག་ཏུ་བཏབ་ནས། གསོལ་འདེབས་འདི་བྲིས་པ་ཡིན།

			རྗེ་བླ་མ་མཆོག་ལ་གསོལ་བ་འདེབས། །

			བདག་སོགས་སེམས་ཅན་ཐམས་ཅད་ཀུན། །

			བློ་ཆོས་སུ་འགྲོ་བར་བྱིན་གྱིས་རློབས། །

			ཚེ་མི་རྟག་ནམ་མཁའི་གློག་འདྲ་སྟེ། །

			འདི་ནམ་ཡལ་ངེས་པ་མ་མཆིས་པས། །

			ད་ཉམས་ལེན་བྱེད་པའི་དུས་ལ་བབས། །

			རྗེ་བླ་མའི་སྐུ་ཡི་བཀོད་པ་དེ། །

			གསལ་ལ་མ་འདྲེས་འཇའ་ཚོན་བཞིན། །

			

			སྣང་བཞིན་སྟོང་ལ་སྟོང་བཞིན་སྣང༌། །

			སྣང་སྟོང་དབྱེར་མེད་བླ་མའི་སྐུ། །

			རང་གི་སྤྱི་བོར་པད་ཟླའི་སྟེང༌། །

			དཔེ་མེ་ལོང་ནང་གི་གཟུགས་བརྙན་བཞིན། །

			ཡང་ནས་ཡང་དུ་གསལ་བཏབ་པས། །

			ལུས་ཀྱི་སྒྲིབ་པ་དག་པ་དང༌། །

			སྐུ་ཡི་དངོས་གྲུབ་བསྩལ་ནས་ནི། །

			ལུས་སྤྲུལ་སྐུར་ཐོབ་པར་མཛད་དུ་གསོལ། །

			བླ་མའི་གསོལ་འདེབས་ཀྱི་བཟླས་པ་འདི། །

			བར་མེད་ཆུ་བོའི་རྒྱུན་བཞིན་བྱ། །

			རེས་འགར་འགོག་པའི་བཟླས་པ་བྱ། །

			ཐ་མལ་རྟོག་པ་དབྱིངས་སུ་ཡལ། །

			རེས་འགར་རྡོ་རྗེའི་བཟླས་པ་བྱ། །

			སྲོག་རྩོལ་གཉིས་ལ་གནད་དུ་བསྣུན། །

			རེས་འགར་ཡེ་ཤེས་ཀྱི་བཟླས་པ་བྱ། །

			མ་བཅོས་རིག་པའི་གཤིས་ལ་བཞག །

			རེས་འགར་སྤྲོ་བསྡུའི་བཟླས་པ་བྱ། །

			

			རང་གཞན་དོན་གཉིས་འགྲུབ་པར་བྱེད། །

			དེ་ལྟར་བཟླས་པའི་བྱིན་རླབས་ཀྱིས། །

			ངག་གི་སྒྲིབ་པ་དག་པ་དང༌། །

			གསུང་གི་དངོས་གྲུབ་བསྩལ་ནས་ནི། །

			ངག་ལོངས་སྐུར་འགྲུབ་པར་མཛད་དུ་གསོལ། །

			བླ་མའི་ཐུགས་ཀྱི་ཡེ་ཤེས་དང༌། །

			རང་གི་སེམས་ཀྱི་གནས་ལུགས་གཉིས། །

			དབྱེར་མེད་ཆུ་ལ་ཆུ་ལྟར་འདྲེས། །

			མ་བཅོས་གཉུག་མའི་ངང་དུ་བཞག །

			འཁོར་འདས་ཀྱི་རྟོག་ཚོགས་ཐམས་ཅད་ཀུན། །

			སྤང་བླང་དགག་སྒྲུབ་མེད་པ་རུ། །

			དྲན་ཤེས་ཀྱི་བྱ་རས་བསྐྱངས་ནས་ནི། །

			དཔེར་ན་རྒྱ་མཚོའི་རྦ་རླབས་བཞིན། །

			རང་ལས་བྱུང་ཞིང་རང་ལ་ཐིམ། །

			རེས་འགར་བླ་མའི་རྣལ་འབྱོར་ངང༌། །

			དབང་བཞི་ལེན་ཅིང་ཐུགས་ཡིད་བསྲེས། །

			དེ་ལྟར་བསྒོམ་པའི་བྱིན་རླབས་ཀྱིས། །

			

			སེམས་ཀྱི་སྒྲིབ་པ་དག་ནས་ནི། །

			ཐུགས་ཀྱི་དངོས་གྲུབ་སྩོལ་བ་དང༌། །

			སེམས་ཆོས་སྐུར་རྟོགས་པར་མཛད་དུ་གསོལ། །

			མཁའ་ཁྱབ་སེམས་ཅན་ཕ་མ་རྣམས། །

			སྡུག་བསྔལ་གསུམ་གྱིས་རྟག་ཏུ་མནར། །

			ཐམས་ཅད་བདེ་བར་བཀོད་པའི་ཕྱིར། །

			སྨོན་འཇུག་གི་སེམས་བསྐྱེད་ཡང་ཡང་བསྒོམས། །

			གསེར་གླིང་རྒྱལ་པོའི་ཁྱད་ཆོས་ལས། །

			བདེ་སྡུག་གཏོང་ལེན་དམིགས་པ་འདི། །

			བློ་སྦྱོང་བསྒོམ་བྱའི་ཉིང་ཁུ་སྟེ། །

			རང་གི་ཉམས་ལེན་གཙོ་བོ་ཡིན། །

			བླ་མ་སངས་རྒྱས་རིན་པོ་ཆེ། །

			ཚེ་འདི་དང་ཕྱི་མ་བར་དོ་དང༌། །

			མཐར་ཐུག་སངས་རྒྱས་མ་ཐོབ་བར། །

			འབྲལ་མེད་ཐུགས་རྗེས་སྐྱོངས་བར་མཛོད། །

			ཞེས་གསོལ་བ་བཏབ་པའོ།། །།

		


		
			༸གྲུབ་དབང་སངས་རྒྱས་མཉན་པ་རིན་པོ་ཆེས་མཛད།

		


		
			བླ་མ་ཀརྨ་པའི་བླ་སྒྲུབ་བསྡུས་པའི་འགྲེལ་བསྡུས་
བྱིན་རླབས་འབྱུང་གནས་བཞུགས་སོ། །

			༄༅། །བདག་སོགས་ཉམས་ལེན་པ་རྣམས་ཀྱི་སྤྱི་བོར་གདན་པདྨ་དང་ཉི་མ་ཟླ་བའི་གདན་གྱི་སྟེང་དུ། དུས་གསུམ་རྒྱལ་ཀུན་གཅིག་འདུས་རྩ་བའི་བླ་མ་ཨོ་རྒྱན་རྡོ་རྗེ་འཆང་། ཟབ་དང་རྒྱ་ཆེའི་ཡོན་ཏན་མཐའ་དག་མངའ་བའི་རྟགས་སུ་རྒྱན་སྣ་ཚོགས་དང་ལྡན་ཅིང་། ཕྱག་གཡས་རྡོ་རྗེ་དང་གཡོན་དྲིལ་བུ་འཛིན་ཅིང་། ཞབས་མཐའ་གཉིས་ལས་གྲོལ་བར་མཚོན་ཕྱིར་སྐྱིལ་མོ་ཀྲུང་དུ་བཞུགས་པ། 

			བྱིན་རླབས་ཀྱི་རྩ་བ་བླ་མ་ཀུན་འདུས་རྫོགས་པའི་སངས་རྒྱས་ཀརྨ་པས། བརྗོད་མེད་ལྷན་ཅིག་སྐྱེས་པ་ཕྱག་རྒྱ་ཆེན་པོའི་དངོས་གྲུབ་སྩལ་དུ་གསོལ། དངོས་གྲུབ་ཀུན་གྱི་རྩ་བ་ཡི་དམ་ཞི་ཁྲོ་ཀུན་འདུས། མི་ཕྱེད་བཞི་ཡི་དབང་ཕྱུག་གི་ཡོན་ཏན་བདག་ཉིད་རྡོ་རྗེའི་མཆོག །མཐར་ཐུག་མཆོག་དང་གནས་སྐབས་ཐུན་མོང་གི་དངོས་གྲུབ་དེང་སྟན་ཐོག་འདིར་སྩོལ། ཕྲིན་ལས་ཀྱི་རྩ་བ་ཆོས་སྐྱོང་ཞི་དྲག་ཀུན་འདུས་ཨོ་རྒྱན་རྡོ་རྗེ་འཆང་། ཞི་རྒྱས་དབང་དྲག་གི་ཕྲིན་ལས་རྣམ་བཞིས་ཚར་བཅད་རྗེས་འཛིན་འབད་པ་མེད་པར་ལྷུན་གྱིས་འགྲུབ་པར་མཛོད། 

			

			བཀའ་བཙན་བྱིན་ཆེ་ཞིང་འབྲེལ་ཚད་རྣམ་གྲོལ་སར་དབུགས་དབྱུང་ནུས་པའི་གསང་ཆེན་རྡོ་རྗེ་སྙིང་པོའི་ངོ་བོ་རང་བཞིན་སྒྱུ་འཕྲུལ་ཐམས་ཅད་ཀུན་ནས་འདུས་པ་ཡིད་བཞིན་ནོར་བུ་ཡིས། ཀུན་ཁྱབ་རོལ་པ་འགག་མེད་སྒྱུ་འཕྲུལ་དྲྭ་བའི་ཐུགས་རྒྱུད་དགོངས་པའི་རྩལ་ཆེན་པོ་བདག་སོགས་གདུལ་བྱའི་སྒོ་གསུམ་ལ་རབ་ཏུ་འཕོས་ཏེ་སྒྲིབ་བྲལ་རྡོ་རྗེ་བཞི་རུ་གནས་འགྱུར་བས། ཚེ་གཅིག་འདིར་སངས་རྒྱས་མངོན་དུ་འགྲུབ་པར་མཛད་དུ་གསོལ། 

			གནས་ལུགས་གཉུག་མ་དོན་གྱི་བླ་མའི་ཐུགས་དང་། གདོད་ནས་ལྷན་ཅིག་སྐྱེས་པའི་རང་སེམས་ཡེ་ནས་དབྱེར་མེད་པའི་གཤིས་ལུགས་ཀྱི་ངང་དུ་ཅི་གནས་སུ་མཉམ་པར་བཞག་སྟེ། ཀརྨ་པ་མཁྱེན་ནོ་ཞེས་གྲངས་ཅི་ནུས་བསགས། 

			མཐར་བརྡ་དང་རྟགས་ཀྱི་བླ་མ་འོད་དུ་ཞུ་སྟེ་དོན་གྱི་བླ་མ་རང་སེམས་དང་དབྱེར་མེད་དུ་འདྲེས། བླ་མ་བསྒྲུབས་པའི་དགེ་བས་འགྲོ་ཀུན་སྐུ་བཞི་མྱུར་དུའམ་སྟན་ཐོག་འདི་ཉིད་དུ་ཐོབ་པར་ཤོག །

			ཕྲན་སངས་རྒྱས་མཉན་པའི་མཚན་ཙམ་གོས་པ་དེས། བན་ཆེན་བླ་མ་ཡོན་ཏན་དཔལ་བཟང་མཆོག་ནས་འདི་ལྟར་བྲིས་ཅིག་ཅེས་བསྐུལ་མཛད་ངོར་གསོལ་འདེབས་ཅི་ཤེས་དང་སྦྱར་ཏེ་བྲིས་པའོ།།  །།

		


		
			གསོལ་འདེབས་བླ་མ་དྲན་པའི་གདུང་དབྱངས་ཀྱི་འགྲེལ་པ།

			རྗེ་བླ་མ་མཆོག་ལ་གསོལ་བ་འདེབས། །

			ཞེས་པ་སྟེ། འདི་ཕྱིའི་འདྲེན་མཆོག་དམ་པར་གྱུར་པས་རྗེ་ཞེས་བོས་ཏེ། ཆོས་བརྒྱད་ཀྱི་རེ་དྭོགས་ཆད། གནས་ལུགས་ཚེ་འདི་ཉིད་ལ་རྟོགས་ཐུབ་པའི་བདག་རྐྱེན་བླ་མ་ཁོ་ནས་མཛད་པས་བླ་མ་དེའི་གོང་ན་སུའང་མ་མཆིས་པས་མཆོག་དེ་ལ་ལུས་གུས་པས་ཕྱག་འཚལ། ངག་གུས་པས་ཡོན་ཏན་བརྗོད། ཡིད་གུས་པས་དང་འདོད་ཡིད་ཆེས་བསྐྱེད་པས་གསོལ་བ་འདེབས།

			བདག་སོགས་སེམས་ཅན་ཐམས་ཅད་ཀུན། །

			བློ་ཆོས་སུ་འགྲོ་བར་བྱིན་གྱིས་རློབས། །

			ཞེས་པ་སྟེ། བདག་དང་ནམ་མཁའི་མཐའ་མཉམ་གྱི་སོགས་ཞེས་ཡོད་དོ་ཅོག་གམ་སེམས་ཅན་ཐམས་ཅད་ཀུན། གཉིས་འཛིན་གྱི་དྲྭ་བར་ཆུད་པའི་ཕྱིན་ཅི་ལོག་གི་བློ་འདི་ཡང་དག་པའི་ལྟ་སྒོམ་སྤྱོད་པའི་ཐབས་ཀྱིས་ཆོས་རྣམ་པར་དག་པའམ་བདག་ལེགས་སུ་འགྲོ་བར་སྐུ་གསུང་ཐུགས་ཀྱིས་བདག་གི་རྒྱུད་བྱིན་གྱིས་རློབས་ཅིག་ཅེས་འབོད་པའོ། །

			

			ཚེ་མི་རྟག་ནམ་མཁའི་གློག་འདྲ་སྟེ། །

			འདི་ནམ་ཡལ་ངེས་པ་མ་མཆིས་པས། །

			ད་ཉམས་ལེན་བྱེད་པའི་དུས་ལ་བབས། །

			ཞེས་པ་སྟེ། ལན་གཅིག་འཐོབས་པའི་ཚེ་འདི་སྐད་ཅིག་གིས་འགྱུར་བའི་མི་རྟག་པ། དབྱར་དུས་ཀྱི་ནམ་མཁའི་གློག་འདྲ་བ་ཡིན་པ་སྟེ། རྐྱེན་ཁོ་ནར་རག་མི་ལས་པར་མ་ངེས་པའི་འོག་ལུས་འདི་ནམ་ཞིག་ཡལ་བར་འགྱུར་བ་ཅི་ནས་རྒྱུ་མཚན་ངེས་པ་མ་མཆིས་པས། ད་ནི་བླ་མ་མཇལ། དེའི་གསུང་ཐོས། དེ་སྒྲུབ་པའི་སྐལ་པ་ཡོད་པས་ཡེངས་མ་ལམ་ལ་མི་སྡོད་པར། རྩེ་གཅིག་ཉམས་སུ་ལེན་པར་བྱེད་པའི་དུས་ལ་བབས་འདུག །

			རྗེ་བླ་མའི་སྐུ་ཡི་བཀོད་པ་དེ། །

			གསལ་ལ་མ་འདྲེས་འཇའ་ཚོན་བཞིན། །

			སྣང་བཞིན་སྟོང་ལ་སྟོང་བཞིན་སྣང༌། །

			སྣང་སྟོང་དབྱེར་མེད་བླ་མའི་སྐུ། །

			རང་གི་སྤྱི་བོར་པད་ཟླའི་སྟེང༌། །

			དཔེ་མེ་ལོང་ནང་གི་གཟུགས་བརྙན་བཞིན། །

			ཡང་ནས་ཡང་དུ་གསལ་བཏབ་པས། །

			ལུས་ཀྱི་སྒྲིབ་པ་དག་པ་དང༌། །

			སྐུ་ཡི་དངོས་གྲུབ་བསྩལ་ནས་ནི། །

			

			ལུས་སྤྲུལ་སྐུར་ཐོབ་པར་མཛད་དུ་གསོལ། །

			ཞེས་པ་སྟེ། འདྲེན་མཆོག་རྗེ་བླ་མའི་སྣང་བ་སྐུ་ཡི་བཀོད་པའམ་སྒྱུ་འཕྲུལ་དེ། རང་བཞིན་གསལ་ལ་སྣ་ཚོགས་སུ་སྣང་ནའང་མ་འདྲེས་པ་ནམ་མཁའི་འཇའ་ཚོན་བཞིན་དུ། སྣ་ཚོགས་སུ་སྣང་བཞིན་དུ་ངོ་བོ་གདོད་ནས་མ་གྲུབ་སྟོང་པ་ཡིན་ལ། མཐའ་ཀུན་དང་བྲལ་བའི་སྟོང་པ་ཉིད་ཡིན་བཞིན་དུ་སྣང་བའི་གོ་མ་འགགས། དེ་ལྟར་རྟེན་ནས་འབྱུང་བའི་སྣང་བ་སྐུ་དང༌། དེའི་མཚན་ཉིད་ཁས་ལེན་ཀུན་དང་བྲལ་བའི་སྟོང་པ་ཉིད་དབྱེར་མེད་པ་དེ་བླ་མའི་སྐུ་སྟེ། དེ་རང་དང་སེམས་ཅན་དག་གི་སྤྱི་བོར་པད་མ་དང་ཟླ་བའི་སྟེང་དུ་བཞུགས་པར་བདེན་དང་མཚན་མའི་ཆོས་སུ་མ་གྲུབ་པ། དཔེ་མེ་ལོང་ནང་གི་མེད་བཞིན་དུ་སྣང་བའི་གཟུགས་བརྙན་བཞིན་ལ། བརྟན་པ་མ་ཐོབ་ཀྱི་བར་དུ་ཡང་ནས་ཡང་དུ་རགས་དང་ཕྲ་བར་གསལ་ལེགས་པར་བཏབ་པས་ཚེ་རབས་དུ་མར་བསགས་པའི་ལུས་ཀྱི་ནད་དང་གདོན་སྒྲིབ་པ་སོགས་བྱང་ཞིང་དག་པ་དང༌། མ་དག་པའི་སྒྱུ་ལུས་འདི་ཉིད་དག་པ་སྐུ་ཡི་ངོ་བོར་ཤེས་པས་འགྱུར་བ་མེད་པའི་དངོས་གྲུབ་དམ་པ་ཡང་དག་པར་བསྩལ་ནས་ནི། མཐར་ཐུག་སྒྱུ་ལུས་སྟོང་ཡང་སྣ་ཚོགས་སུ་སྣང་བའི་སྤྲུལ་སྐུར་གདོད་ནས་ལྷན་སྐྱེས་ཀྱི་ཡིན་ལུགས་འཐོབ་པར་མཛད་དུ་གསོལ་བ་འདེབས་པའོ། །

			བླ་མའི་གསོལ་འདེབས་ཀྱི་བཟླས་པ་འདི། །

			བར་མེད་ཆུ་བོའི་རྒྱུན་བཞིན་བྱ། །

			རེས་འགར་འགོག་པའི་བཟླས་པ་བྱ། །

			

			ཐ་མལ་རྟོག་པ་དབྱིངས་སུ་ཡལ། །

			རེས་འགར་རྡོ་རྗེའི་བཟླས་པ་བྱ། །

			སྲོག་རྩོལ་གཉིས་ལ་གནད་དུ་བསྣུན། །

			རེས་འགར་ཡེ་ཤེས་ཀྱི་བཟླས་པ་བྱ། །

			མ་བཅོས་རིག་པའི་གཤིས་ལ་བཞག །

			རེས་འགར་སྤྲོ་བསྡུའི་བཟླས་པ་བྱ། །

			རང་གཞན་དོན་གཉིས་འགྲུབ་པར་བྱེད། །

			དེ་ལྟར་བཟླས་པའི་བྱིན་རླབས་ཀྱིས། །

			ངག་གི་སྒྲིབ་པ་དག་པ་དང༌། །

			གསུང་གི་དངོས་གྲུབ་བསྩལ་ནས་ནི། །

			ངག་ལོངས་སྐུར་འགྲུབ་པར་མཛད་དུ་གསོལ། །

			ཞེས་པ་སྟེ། བླ་མ་རང་སེམས་སུ་ཤེས་པའི་གསོལ་བ་འདེབས་པ་རབ་ཀྱི་བཟླས་པ་འདི། ཐ་མལ་པའི་སྤྱོད་ལམ་འགྲོ་ཆགས་ཉལ་འདུག་གིས་བར་དུ་བཅད་པ་མེད་པས་ངང་གཞག་ཆུ་བོའི་རྒྱུན་གྱི་རྣལ་འབྱོར་ལ་འབྱམས་ཏེ་སྤྱོད་ལམ་མཐའ་དག་རྣལ་འབྱོར་གྱི་ངང་དུ་འབྱམས་བཞིན་པས་རྗེས་ཐོབ་དང་བསྲེ་ཤེས་པར་བྱ། མ་དག་པའི་རྩ་རླུང་ཐིག་ལེ་དག་པའི་སྐུ་གསུང་ཐུགས་སུ་ཡེ་ནས་ཡིན་པར་ཤེས་པའི་ཆེད་ཐབས་ལམ་གང་ཡང་གནད་དུ་འགྲོ་དགོས་པས་རེས་འགར་འགོག་པའི་བཟླས་པ་བྱ་སྟེ། དེས་རིག་པ་ངོ་མ་ཤེས་པའི་སྐབས་ཀྱི་ཐ་མལ་མཚན་འཛིན་གྱི་རྟོག་པ་བདེ་སྟོང་ཏིང་འཛིན་ཟབ་མོའི་དབྱིངས་སུ་བབས་པའམ་དེར་ཡལ་བར་ནུས། རྩ་མདུད་རང་སར་གྲོལ་ནས་ལས་རླུང་དབུ་མར་ཆུད་དགོས་པས་རེས་འགར་རྡོ་རྗེའི་བཟླས་པ་བྱ་སྟེ། དེས་སྲོག་རྩ་དང་རྩོལ་བ་རླུང་གཉིས་ལ་གནད་དུ་བསྣུན་པས་སྒོ་གསུམ་གྱི་གནས་སྐབས་ལས་སུ་རུང་ཞིང་ཕྲ་རྟོག་རང་སར་ཞི་བར་འགྱུར། རང་གནས་ཀྱི་ཡེ་ཤེས་མངོན་དུ་མ་གྱུར་ན་བརྗོད་མེད་ལྷན་སྐྱེས་ཀྱི་མཉམ་གཞག་དེས་ཐ་མལ་རྗེས་ཐོབ་ཀྱི་སྣང་གྲགས་རྟོག་སོགས་ལ་རྒྱས་ཐེབས་པར་མི་སྲིད་པས་རེས་འགར་ཡེ་ཤེས་ཀྱི་བཟླས་པ་བྱ་སྟེ། དེས་མ་བཅོས་རང་བྱུང་རིག་པ་འཁོར་འདས་དང་སྐྱོན་ཡོན་བསལ་བཞག་གི་མཐའ་དང་བྲལ་བའི་དེ་བཞིན་ཉིད་ཀྱི་ཆོས་ཉིད་ཀུན་ཁྱབ་ཀུན་ཏུ་བཟང་པོའི་གཤིས་ལ་རྩོལ་བྲལ་ཡེ་བཞག་ཆེན་པོར་ལ་ཟླའོ། །

			ནམ་ཞིག་ལམ་དེ་དག་ལ་བརྟེན་ཏེ་གདོད་མའི་གནས་ལུགས་བདེ་བ་ཆེན་པོ་དང༌། ཡེ་ནས་འདུ་འབྲལ་མེད་པའི་འཕོ་བ་ཆེན་པོའི་ཚོམ་བུར་སངས་རྒྱས་ཟིན་ནས་དག་དང་མ་དག་གི་འགྲོ་བ་མཐའ་དག་གི་དོན་ཆེན་ཅི་ནས་ཀྱང་བསྒྲུབ་དགོས་པས་རེས་འགར་དཀྱིལ་འཁོར་དང་བཟླས་བརྗོད་ཀྱི་སྤྲོ་བསྡུའི་བཟླས་པ་བྱ་སྟེ། དེས་རང་གཞན་གྱི་དོན་གཉིས་ཕྲིན་ལས་ཀྱི་འཇུག་པ་སྒོ་གསུམ་རྩོལ་མེད་ཀྱིས་ནམ་ཡང་དུས་ལས་ཡོལ་བ་མེད་པར་འགྲུབ་པར་བྱེད་དགོས་སོ། །དེ་ལྟར་ངག་གི་རྩོལ་བ་ལས་འདས་པའི་རང་གནས་འོད་གསལ་མཁའ་ཡི་ཏིང་འཛིན་ངང་དུ་རབ་ཀྱིས་འབྱམས་ཏེ་བཟླས་པའི་བྱིན་རླབས་ཀྱིས་ཐོགས་མེད་ནས་བསགས་པའི་ངག་གི་སྒྲིབ་པ་དག་པ་དང༌། གསུང་གི་གསང་བ་བསམ་མི་ཁྱབ་པའི་དངོས་གྲུབ་བསྩལ་ནས་ནི། ངག་དག་པ་རླུང་གི་དཀྱིལ་འཁོར་ལྷུན་གྲུབ་ལོངས་སྐུར་འགྲུབ་པར་མཛད་དུ་གསོལ།

			

			བླ་མའི་ཐུགས་ཀྱི་ཡེ་ཤེས་དང༌། །

			རང་གི་སེམས་ཀྱི་གནས་ལུགས་གཉིས། །

			དབྱེར་མེད་ཆུ་ལ་ཆུ་ལྟར་འདྲེས། །

			མ་བཅོས་གཉུག་མའི་ངང་དུ་བཞག །

			འཁོར་འདས་ཀྱི་རྟོག་ཚོགས་ཐམས་ཅད་ཀུན། །

			སྤང་བླང་དགག་སྒྲུབ་མེད་པ་རུ། །

			དྲན་ཤེས་ཀྱི་བྱ་རས་བསྐྱངས་ནས་ནི། །

			དཔེར་ན་རྒྱ་མཚོའི་རྦ་རླབས་བཞིན། །

			རང་ལས་བྱུང་ཞིང་རང་ལ་ཐིམ། །

			རེས་འགར་བླ་མའི་རྣལ་འབྱོར་ངང༌། །

			དབང་བཞི་ལེན་ཅིང་ཐུགས་ཡིད་བསྲེས། །

			དེ་ལྟར་བསྒོམ་པའི་བྱིན་རླབས་ཀྱིས། །

			སེམས་ཀྱི་སྒྲིབ་པ་དག་ནས་ནི། །

			ཐུགས་ཀྱི་དངོས་གྲུབ་སྩོལ་བ་དང༌། །

			སེམས་ཆོས་སྐུར་རྟོགས་པར་མཛད་དུ་གསོལ། །

			ཞེས་པ་སྟེ། རྣམ་རྟོག་གང་ཤར་སྒོམ་གཉུག་མའི་གཤིས་སུ་འབྱམས་ན་ཐ་མལ་པའི་འཁྲུལ་རྟོག་རྗེན་པ་བཙལ་ཡང་མི་རྙེད་པས་དེ་མ་རྙེད་ན་བླ་མའི་ཐུགས་ཀྱི་ཡེ་ཤེས་དེ་ག་ཡིན་པས་དེ་དང་རང་གི་སེམས་ཉིད་རང་བྱུང་དགོངས་པ་ཟང་ཐལ་དུས་གསུམ་རྒྱལ་བ་ཡོངས་ཀྱི་གནས་ལུགས་གཉིས་ཉི་མ་དང་དེའི་འོད་ཟེར་ལྟར་ཡེ་ནས་དབྱེར་མེད་དུ་ལྟ་བས་ངོ་འཕྲོད། ཆུ་ལ་ཆུ་བཞག་པ་ལྟར་སྒོམ་པས་གྲོལ་ལུགས་ཀྱི་ལ་བཟླ་ཞིང་གདེངས་འཐོབ་པས། ལྟ་སྒོམ་རོ་གཅིག་ཏུ་འདྲེས་པར་གྱུར་བས་དུས་དང་རྣམ་པ་ཀུན་ཏུ་མི་སྒོམ་ངང་གཞག་ཆེན་པོ་མ་བཅོས་གཉུག་མའི་ངང་དུ་རྩོལ་བ་དང་བཅོས་མའི་སྒོམ་གྱིས་མ་སླད་པར་ལྷུག་པར་བཞག །དེ་བཞིན་ཉིད་ཀྱི་ཚུལ་ལ་རྨོངས་པས་སྤང་བྱ་འཁོར་བ་དང་བླང་བྱ་མྱང་འདས་སུ་ཨ་འཐས་ཀྱི་འཛིན་པས་རབ་ཏུ་བཅིངས་པའི་རྟོག་ཚོགས་ཐམས་ཅད་ཀུན་སྣང་སེམས་གཞི་གྲོལ་ཆེན་པོ་གང་སྣང་གང་ཤར་ཅིར་འཕྲོ་ཇི་འགྱུ་རང་གནས་ཡེ་ཤེས་ཀྱི་རྩལ་དང་སྒྱུ་འཕྲུལ་དུ་ཇི་བཞིན་ཤེས་པས་མཚན་མའི་སྤང་བླང་རང་བཞིན་ཉིད་ཀྱིས་མ་གྲུབ་ན། དེར་དགག་སྒྲུབ་ཀྱི་ངལ་བ་སྡོད་ལུགས་ནས་མེད་པ་རུ་ངེས་པས་སྒྲོ་འདོགས་ལེགས་པར་ཆོད་ཀྱང༌། བརྟན་པ་མཐར་མ་ཕྱིན་བར་དུ་རྒྱུན་པར་དྲན་དང་ཤེས་བཞིན་གཉིས་ཀྱི་བྱ་རས་བསྐྱངས་ནས་ནི། དཔེར་ན་རྒྱ་མཚོ་ལས་བྱུང་བའི་རྦ་རླབས་རྐྱེན་རླུང་དང་བྲལ་ན་རྒྱ་མཚོར་ཐིམ་པ་བཞིན་རེ་དྭོགས་བདེན་རྫུན་སྐྱོན་ཡོན་སོགས་ཀྱི་མཚན་རྟོག་རྣམས་ཀྱང་རང་བཞིན་ཆོས་ཉིད་ཀྱི་ངང་ལས་བྱུང་ཞིང༌། དེར་འཛིན་རྟོག་གིས་མ་བཅིངས་ན་དང་པོའི་གཞིའི་ཆོས་ཉིད་སྟེང་དུ་གྲོལ་བས་ན་རང་ལ་ཐིམས།

